NUUSBRIEF
September 2009                  vir die lede van Die Boubedryf Pensioenskema
(Westelike Provinsie) en Die Boubedryf Voorsorgfonds (Westelike Provinsie)

1.
NOTA VAN DIE HOOFBEAMPTE
Beste Lid
Ek hoop dit gaan goed met jou en dat jy hierdie nuusbrief interessant en insiggewend sal vind.  Jou terugvoer is altyd welkom en word waardeer.
Aftreefondse en beleggings het ’n moeilike jaar agter die rug, maar soos altyd is daar beslis lig op die horison, en ek kan sien hoe ’n gevoel van optimisme stadigaan weer onder die Suid-Afrikaanse publiek en in die sakeomgewing begin posvat.
Wees altyd verseker dat jou Raad van Trustees maniere en middele soek om jou beleggings te verhoog en te verseker dat jou fonds met die tyd tred hou.
Geniet hierdie nuusbrief en maak seker dat jou gesinslede dit ook lees.  Hou dit op ’n plek waar hulle dit kan kry en weer kan lees indien nodig.
Henry Strydom
Sekretaris:  Boubedryf-bedingingsraad
(Kaap die Goeie Hoop)
Hoofbeampte van die Pensioen- en Voorsorgfondse
2.

RHM Johnson
D Hattingh
Lede Verteenwoordigers

RC Damon
J Brown
PM Hlengisa
W Poni
Hoofbeampte
HJ Strydom
Konsultante
Gawie du Toit : Simeka Konsultante & Aktuarisse
Johann Stassen : Finansiële Dienste
Administrateur
Sanlam Werknemervoordele
Aktuaris
André Krüger : Simeka Konsultante & Aktuarisse
3.
STATISTIEK VAN JOU FONDS
Die volgende syfers gee ’n aanduiding van die groei en voordele betaalbaar vir die twee fondsjare geëindig 2007 en 2008 onderskeidelik.
	PENSIOENSKEMA
	2007
	2008

	Aktiewe Lede
	23 942
	23 964

	Jaarlikse Bydraes
	R56 346 866.11
	R60 579 668.38

	Voordeelbetalings
-   Dood
-   Aftrede
-   Bedanking
	R  9 080 126.58
R21 633 344.61

R44 622 182.22
	R10 214 006.52

R37 437 626.74

R50 284 677.62

	Totale Voordele betaal
	R75 335 653.41
	R97 936 310.88


	VOORSORGFONDS
	2007
	2008

	Aktiewe Lede
	13 420
	15 551

	Jaarlikse Bydraes
	R29 683 032.39
	R38 690 185.45

	Voordeelbetalings
-   Dood
-   Aftrede
-   Bedanking
	R1 610 418.86
R1 834 937.88
R5 115 446.07
	R  2 565 764.28
R  3 006 530.89
R  8 345 017.00

	Totale Voordele betaal
	R8 560 802.81
	R13 917 312.17


Dormante lede:
Die fonds het ook ’n aanspreeklikheid vir dormante lede.  ’n Dormante lid word as sodanig beskou as hy/sy nie in die vorige twee bydraejare ’n bydrae gelewer het nie.  ’n Bydraejaar is vir die tydperk van 1 November tot 31 Oktober elke jaar.
4.
BELEGGINGS
Die totale bates van die twee fondse was op 1 Augustus 2009 soos volg belê:
Pensioenskema:
Batesamestelling op 1 Augustus 2009
R1 055 339 350

Voorsorgfonds:
Batesamestelling op 1 Augustus 2009
R148 345 824

In die jaar tot 1 Augustus 2009 het marksentiment aansienlik verbeter.  Oor hierdie tydperk het die beleggings in die Pensioenskema ’n opbrengs van 5.6% gelewer, terwyl dié in die Voorsorgfonds sowat 7.9% behaal het.  Hierdie positiewe opbrengste is ’n keerpunt ná die negatiewe waardes van onlangs.  Die opbrengste is veral merkwaardig in vergelyking met dié van die Alexander Forbes South African Equity Manager Watch oor die afgelope jaar (-4%).  Dit beteken die Pensioenskema het 9.6% beter gevaar, en die Voorsorgfonds 11.9%.  Verblydende korttermyn​prestasie is altyd bevredigend, maar aftree-besparing verg ’n langtermynstrategie.  In hierdie opsig het beide die Pensioenskema en die Voorsorg​fondse sedert hul ontstaan positiewe geannuali​seerde opbrengste van onderskeidelik sowat 16.9% en 15.5% gelewer.
Ons illustreer die uitwerking van die langtermyn-groei van ’n belegging van R100 wat in
November 2002 in elk van die Boubedryffondse aangegaan is.  In albei fondse sou so ’n belegging feitlik verdriedubbel het! R100 wat in die Pensioenskema belê is, sou R287 werd gewees het, terwyl dieselfde beleggingsbedrag in die Voorsorgfonds R265 werd sou gewees het op 1 Augustus 2009.

5.
FONDSVERSLAG
Die trustees hersien voordele en koste op ’n deurlopende grondslag, in lede se beste belang.
Die Raad van Trustees verseker in oorleg met sy konsultante dat daar ’n gesonde balans is tussen voordele wat by sterfte, ongeskiktheid en aftrede betaalbaar is.
Die hoofdoel is om die gedeelte (persentasie) van lid- en werkgewerbydraes wat vir aftrede aangewend word, te verhoog.  Hierdie persentasie het trouens van 34% in 2003 toegeneem tot 74% in 2009.  Hierdie styging sal ’n baie groot uitwerking hê op die finale aftreevoordele wat aan lede betaalbaar is.
Die volgende grafiek toon die bedrag wat jaarliks vir aftreevoordele aangewend word.

6.
LEWENSFASE
Die trustees van jou fonds het ’n lewensfase-portefeulje goedgekeur wat die bestaande beleggingstrategie van die fonds sal vervang.
Hierdie besluit is geneem in belang van al die lede, en sal baie help om die spaarproses vir aftrede baie makliker te maak.  Aangesien jou bydraes tot die lewensfase-portefeulje outomaties bewaar sal word in ’n belegging wat by jou risikoprofiel pas, hoef jy nie bekommerd te wees dat jou belegging dalk in ’n portefeulje geplaas word wat nie vir jou besondere risikoprofiel geskik is nie.  Soos jy ouer word, sal jou beleggingsportefeulje verander, om die bydraes wat vir jou aftrede bestem is te bewaar.  Aangesien die lewensfase-portefeulje verseker dat jong lede nie in konserwatiewe bates belê nie, en ouer lede nie te aggressief belê nie, gee dit jou die beste kans om jou bydraes te laat groei om by jou aftrede ’n pensioen te koop.  Daar kan nie ’n makliker manier wees nie!  Onthou, as jy jou aftreespaargeld wil laat groei, moet jy nie jou voordeel in kontant neem wanneer jy van werk verander nie.
Die lewensfase-produk bestaan uit drie afsonderlike portefeuljes:
Akkumulasiefase: Verteenwoordig die tydperk – gewoonlik meer as ses jaar voor aftrede – waarin die groei van jou aftreespaargeld uiters belangrik is.
Die akkumulasiefase word gekenmerk deur belegging in aandele, met ’n ooreenstemmende groter blootstelling aan risiko.  Dit stel jou in staat om uit die potensiële langtermyngroei van ’n belegging in die aandelemark, plus die krag van saamgestelde rente, voordeel te trek om die beste kans te hê om ’n aftreewaarde op te bou waarmee jy ’n pensioen kan koop.
Konsolidasiefase:  Hierdie fase begin sowat twee tot ses jaar voor aftrede.  Die risikoblootstelling van beleggings in hierdie fase is laer as dié van beleggings in die akkumulasiefase.  Hierdie laer risiko bied die geleentheid om die kapitaal wat gedurende die akkumulasiefase opgebou is te beskerm. In die konsolidasiefase is daar egter nog ’n aandelekomponent, met die oog op kapitaalgroei terwyl jy nader aan aftrede beweeg.
Bewaringsfase:  Ongeveer twee jaar voor aftrede en tot op aftree-ouderdom sal jou belegging na onderliggende beleggingsportefeuljes omgeskakel word wat deur laerisiko-beleggings soos kontant of portefeuljes met ’n lae aandeleblootstelling gekenmerk word.  In die bewaringsfase word die kapitaal wat in die vorige fases opgebou is, beskerm en bewaar om onbestendigheid en die moontlikheid van ’n kapitaalverlies te verminder naby die tyd wanneer ’n lyfrente of annuïteit gekoop moet word.
7.
OPVOEDKUNDIGE INLIGTING
DIE KRAG VAN BEWARING
Die boodskap aan lede kan nie duideliker wees nie. Die krag van bewaring is ongelooflik.
Die omvang van nie-bewaring
Die huidige wêreldwye tendens in die arbeidsmark is dat mense meer dikwels van werk verander.  Wat huidige wetgewing betref, kan ’n lid wat bedank of uit diens gestel word, versoek dat die onttrekkings​voordeel in kontant uitbetaal word elke keer wanneer hy of sy van werk verander.
Om hierdie geld te gebruik om skuld te delg of die aankoop van leefstylgoedere soos meubels, klere of eiendom te finansier, het op die oog af miskien nie ’n groot uitwerking op jou uiteindelike aftree-inkomste nie.  Dit het egter wel.
Die uitwerking van nie-bewaring
Ons het bereken wat die uitwerking sal wees as aftreespaargeld oor verskillende tydperke nie bewaar word nie.
Die bydrae wat nodig sal wees om met ’n pensioen van 75% van salaris voor aftrede te kan aftree, neem beduidend toe elke keer wanneer ’n onttrekking aangegaan en die enkelbedragvoordele nie in die fonds herbelê word nie.
As ’n basis kyk ons na ’n lid wat tot een of meer fondse sal bydra sonder om gedurende sy of haar hele werklewe van 35 jaar onttrekkings aan te gaan, met verwagte beleggingsopbrengste van meer as ’n Verbruikersprysindeks (VPI) van 5%.  Ons aanvaar dat die lid op ouderdom 25 tot die fonds begin bydra en op ouderdom 60 sal aftree.
In hierdie scenario het die lid, volgens die tabel hieronder, ’n netto bydraekoers van 13.3% nodig om teen ’n vervangingskoers van 75% te kan aftree.
Ons ignoreer die uitwerking van uitgawes in ons ontleding en aanvaar dat die lid ná aftrede op ouderdom 60 nog 20 jaar leef.
’n Lid wat op ouderdom 30 ’n onttrekkingsvoordeel in kontant neem na die eerste 5 jaar, en voortgaan om tot sy of haar (nuwe werkgewer se) aftreefonds by te dra en tot met aftrede geen verdere onttrekkings aangaan nie, sal altesaam 18% moet bydra, teen ’n verwagte reële opbrengs van 5%.
Indien hierdie lid sy of haar voordele weer op ouderdom 35 onttrek, skiet die vereiste bydraekoers op na 25.5%.  Wanneer ’n lid in ’n gematigde portefeulje belê is, raak dit reeds onmoontlik vir die lid om binne die fonds belastingdoeltreffend te spaar.  Wanneer die lid in ’n konserwatiewe portefeulje belê, is die vereiste bydrae 34.3%!
Indien die lid sy of haar voordele weer op ouderdom 40 onttrek, sal ’n bydraekoers van 25.9% nodig wees.  Die meeste mense sal so ’n groot bydrae beswaarlik kan bybring.  Gevolglik sal die lid nie gerieflik kan aftree nie, en noodwendig ’n daling in sy of haar lewenspeil moet aanvaar.
Dringende behoefte aan voorligting
Indien jy as fondslid oorweeg om jou aftreespaar-geld uit te gee, kan dit baie ernstige implikasies vir jou inhou.  Die negatiewe impak wat die korttermynbesteding op jou toekomstige lewenspeil sal hê, kan nie genoeg beklemtoon word nie.
Soos ons resultate toon – sodra die geld uitgegee is, is daar miskien selfs na baie jare geen opsie om weer jou spaarfonds op te bou nie.  Gee asseblief ernstige aandag aan hierdie boodskap en woon enige aftreeseminare of voorligtingsessies oor hierdie onderwerp by.
	Bydraekoerse wat nodig is om ’n pensioen van
75% van salaris te kry

	Reële opbrengskoers
	3.0%
	5.0%
	7.0%

	   Geen onttrekking
	 20.6%
	 13.3%
	  8.3%

	   Eerste 5 jaar onttrek
	 26.3%
	 18.2%
	 12.3%

	   Eerste 10 jaar onttrek
	 34.3%
	 25.5%
	 18.5%

	   Eerste 15 jaar onttrek
	 46.3%
	 36.9%
	 28.8%


STERFTEBEPLANNING
Belangrike oorwegings by die dood van ’n familielid
Die onlangse skielike dood van ’n vriend het onderstreep hoe nodig dit is om ’n antwoord te kry op die vraag:  Jan het pas gesterf – wat doen ons nou?
Die dood is nie iets waaraan ons graag dink nie, maar ons moet seker maak dat ons sake agtermekaar is, sodat die agterblywende familielede nie nog meer en heeltemal onnodig swaarkry nie.
Hier is ’n paar praktiese stappe om jou te help:
1. Tref die begrafnisreëlings en kry die sterftesertifikaat.  Die eksekuteur het die sterftesertifikaat nodig om voort te gaan. (Ideaal gesproke behoort elkeen ’n tipe begrafnispolis te hê – anders word familielede met die koste belas.)
2. Stel vas of die oorledene ’n testament gehad het. Indien wel, maak kontak met die eksekuteur van die testament en kry so gou as moontlik die nodige dokumente om in te vul, aangesien die administrasie van ’n bestorwe boedel ’n lang proses is.  Indien die oorledene nie ’n testament gehad het nie, sal die naasbestaandes met die Meester van die Hoë Hof in hul omgewing in verbinding moet tree.
3. Indien julle binne gemeenskap van goedere getroud was of indien die oorledene ’n mede-ondertekenaar op die bankrekening (“gesament​like bankrekening”) was, maak seker dat jou eie bankrekening nie gevries word nie.  En as julle albei ondertekenaars op die bankrekening was, is dit raadsaam om onmiddellik jou eie rekening te open, aangesien die “gesamentlike rekening” gevries sal word.
4. Die oorledene se bankrekening word gevries, wat beteken dat geen geld uit die rekening geneem mag word nie.  Geld kan nog steeds in die rekening inbetaal word, soos pensioenfonds​betalings.  Fondse in die vorm van maandelikse debietorders kan nog steeds die rekening verlaat, maar jy sal nie kontant uit die rekening kan trek wanneer dit gevries is nie.  Sodra die eksekuteur die bankrekening kan sluit, sal die begunstigdes ingelig word en die nodige dokumente ontvang om die debietorders oor te dra.
5. Die eksekuteur is verplig om die vuurwapens te hanteer.  Indien die begunstigde reeds ’n vuurwapenlisensie en ’n kluis het, sal die eksekuteur die begunstigde toelaat om die vuurwapen(s) in veilige bewaring te hou totdat hy/sy met die oordrag daarvan kan voortgaan.
Indien die begunstigde nie ’n bestaande vuurwapenlisensie het nie, sal die vuurwapen(s) aan die eksekuteur oorhandig word vir veilige bewaring totdat die begunstigde ’n vuurwapen-lisensie gekry het.
6. Die kontrolelys hierna sal jou help om gedurende jou leeftyd al die nodige dokumente bymekaar te kry en dus jou gesin se las ligter te maak.
Deur kennis te neem van die paar eenvoudige stappe wat hierbo aanbeveel word, kan jy die sorge van hulle wat agterbly verminder.
DOKUMENTE EN INLIGTING WAT DIE EKSEKUTEUR NODIG HET
	1
	Oorspronklike sterftesertifikaat en BI-1663 Sterftekennisgewingvorm

	2
	Oorledene se identiteitsdokument

	3
	Naam en adres van werkgewer & oorledene se salarisnommer

	4
	Besonderhede van pensioenfonds

	5
	Naam, adres en verwysingsnommer van mediese fonds

	6
	Inkomstebelastingbesonderhede (insluitend besonderhede van rekenmeesters)

	7.a
	Naam, adres en telefoonnommer van oorledene se huisdokter

	7.b
	Naam, telefoon- en saaknommers van polisiestasie indien die oorledene aan onnatuurlike oorsake gesterf het (bv. motorongeluk, selfmoord, ens.)

	8
	Vennootskapsooreenkoms en naam en adres van vennote

	9.a
	Besonderhede van beslote korporasie of besigheid

	9.b
	Naam en kontaknommer van ouditeur/rekeningkundige beampte

	10
	Besonderhede van geskeide en vooroorlede gades

	11
	Huweliksvoorwaardekontrakte, egskeidingsooreenkomste en onderhoudsooreenkomste

	12.a
	Transportakte ten opsigte van vaste eiendom

	12.b
	Eiendomsbelasting- & diensterekening en/of besonderhede van regspersoon of bestuursagente

	13
	Oorspronklike registrasiesertifikate ten opsigte van motorvoertuie

	14
	Vuurwapens – moet aan die eksekuteur oorhandig word vir veilige bewaring 

	15
	Sertifikate/besonderhede ten opsigte van tyddeel

	16
	Aandelesertifikate (aandelebeurs of privaat maatskappye)

	17
	Huur- & verhuringskontrakte

	18
	Tjekboeke, beleggingstate, kredietkaarte, OTM-kaarte

	19
	Versekeringspolisse – betaalbaar aan die boedel of ’n derde party

	20
	Besonderhede van korttermynversekering (motorvoertuig, huisinhoud, ens.)

	21
	Rekeninge verskuldig deur die oorledene

	22
	Afskrifte van begunstigdes se identiteitsbesonderhede en huweliksbesonderhede

	23
	Afskrifte van minderjarige begunstigdes se geboortesertifikate


8.
BENOEMING VAN BEGUNSTIGDES
Hoekom moet begunstigdes benoem word?
Sterftevoordele uit die aftreefonds maak nie by sterfte deel van jou boedel uit nie.  Gevolglik kan hierdie voordele nie ooreenkomstig ’n testament verdeel word nie.  Die enigste manier waarop jy kan aandui hoe die fondse verdeel moet word wanneer jy sterf, is deur begunstigdes te benoem.  Die uiteindelike verdeling van die voordele is egter aan die Raad se diskresie onderhewig. Kragtens die bepalings van artikel 37C van die Wet op Pensioenfondse (“die Wet”) maak enige voordeel wat by ’n lid se dood deur ’n fonds betaalbaar is, nie deel uit van die bates in die lid se boedel nie, maar word daar op die volgende wyse daaroor beskik:
(a)
Indien die fonds binne 12 maande na die lid se dood bewus word van enige afhanklike(s) van die lid of so ’n persoon/persone opspoor, word die voordeel aan een of al sulke afhanklikes betaal soos wat die Raad billik ag.
(b)
Indien die fonds nie binne 12 maande na die lid se dood bewus word van enige afhanklike van die lid of so ’n persoon kan opspoor nie, en die lid die fonds skriftelik in kennis gestel het van ’n benoemde wat nie ’n afhanklike van die lid is nie, word die voordeel of daardie deel van die voordeel wat die lid skriftelik aan die fonds gespesifiseer het, aan so ’n benoemde betaal slegs tot die bedrag waarmee die voordele die uitstaande skuld teen die boedel oorskry, indien die lid se boedel insolvent is.
(c)
Indien ’n lid ’n afhanklike(s) het en die lid ook die fonds skriftelik verwittig het van ’n benoemde(s) wat die voordeel of daardie deel van die voordeel wat die lid skriftelik aan die fonds gespesifiseer het moet ontvang, moet die fonds binne 12 maande na die lid se dood die voordeel of deel daarvan aan so ’n afhanklike(s) of benoemde(s) betaal soos wat die Raad billik ag.
(d)
Indien die fonds nie binne 12 maande na die lid se dood bewus word van enige afhanklike van die lid of so ’n persoon kan opspoor nie en indien die lid nie ’n benoemde aangewys het nie, word die voordeel in die lid se boedel inbetaal, of indien geen inventaris ten opsigte van die lid deur die Meester van die Hooggeregshof ontvang is nie, word dit ooreenkomstig die Boedelwet van 1956 in die Voogdyfonds inbetaal.
Kortweg omskryf die Wet ’n afhanklike as enige persoon:
· ten opsigte van wie jy regtens aanspreeklik was vir onderhoud;
· ten opsigte van wie jy nie regtens aanspreeklik was vir onderhoud nie, indien so ’n persoon:


· na die Raad se mening, by jou dood inderdaad van jou afhanklik was vir onderhoud;
· jou gade is, insluitend ’n party tot ’n gemeenregtelike verbintenis volgens die Swart gewoontereg of ’n party tot ’n verbintenis wat kragtens die leerstellings van enige Asiatiese godsdiens as ’n huwelik erken word, en insluitend pare van dieselfde geslag en lewensmaats;
· jou kind is, insluitend ’n postume kind, ’n aangenome kind en ’n buite-egtelike kind;
· ten opsigte van wie jy regtens vir onderhoud aanspreeklik sou geword het as jy nie gesterf het nie.
Neem die volgende in ag by die benoeming van ’n begunstigde:
(a)
Indien jy sterf sonder om ’n begunstigde te benoem:
(i)
sal die Raad sterftevoordele aan die afhanklikes betaal op ’n grondslag wat hulle as billik beskou.  In die meeste gevalle word ’n lid se gade en kinders wat as afhanklikes van die lid beskou word, bevoordeel;
(ii)
word die voordele aan jou boedel betaal indien die Raad nie binne 12 maande na jou dood van enige afhanklikes bewus word nie (nie kan opspoor nie).
(b)
Indien jy ’n begunstigde benoem wat ’n afhanklike is, sal die Raad hoë waarde aan jou benoeming heg, omdat jy die persoon is wat die behoeftes van jou afhanklikes die beste ken.  Onthou dat persoonlike omstandighede van afhanklikes kan verander nadat jy hulle benoem het en dat die Raad, in die belang van jou afhanklikes, anders kan besluit as wat jou benoeming aandui.
(c) Indien jy ’n begunstigde benoem wat nie ’n afhanklike is nie:
(i) sal so ’n persoon ’n deel van die sterftevoordele ontvang, in die verhouding wat die Raad as billik beskou, met inagneming van alle afhanklikes;
(ii) sal die Raad, indien jy geen afhanklikes nalaat nie, die sterftevoordele of daardie gedeelte daarvan wat jy aangedui het,
12 maande na jou dood aan die begunstigde(s) betaal slegs tot die bedrag wat die voordele die uitstaande skuld van jou boedel oorskry, indien die boedel insolvent is.
Begunstigdevorms
Lede moet asseblief seker maak dat hul begunstigdebenoemings op datum is. Begunstigde-benoemingsvorms (BEN001) is by die Aftreefondshulptoonbank beskikbaar.

